
Lou boc galeup
Patoué dé I'indret dé Dounah

In coou ire na vétchota qué avive in fioc dé tsévre é dé feye. La
behquia pieu danaye ire in boc : l'ire to dé lon d‘in chen ou dé
I'atro. In dzor la pora fémala, ahtofa dé core-ié apréi, y a licha-lo
aléi. Lou boc y a pamé ferma-se figna can y a sta deun na mijén
ayou na vieuye, totta souletta, ire in tren dé fére poulenta.

Heutta hé y a to stoou mouhtra-ie lou baquet, ma lou boc, sensa
gnunna pouire, y a bouttra lou moro deun totte |é bahéye é y at
ahtica to pé I’ér, figna la poulenta.

La pora vieuye y a pamé savi fére d’atro qué bété-se Ié man si
pei é atende qué la grama behquia avisse gava-se.

Prou pyin, lou boc y a parti é y a tourna ou sén fioc vouei la
bahéya pendéya si corne.

